
        
            
                
            
        

    
	Ж. НАМСРАЙ

	 

	АРИУН ТЭМЦЛИЙН АФРИК ТИВ

	(Замын тэмдэглэл)

	 

	“ЦОГ” сэтгүүлийн 1960 № 6 дугаарын 62—67-р талд нийтлэгдсэн эхээс

	Цогт охин тэнгэр сангийн захиалгаар Цагаан бамбарууш хэвлэлийн газарт 2025 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

АРИУН ТЭМЦЛИЙН АФРИК ТИВ

	Алтан Прага ард хоцорлоо. Онгоц хөөрсөөр огторгуйн уудамд гарлаа. Орон бүхнээс цугларсан олон хүн ойлгогдох, эс ойлгогдох янз бүрийн хэлээр ярилцана. Удсан ч үгүй онгоцны үйлчлэгч ганган бүсгүй сүүлийн үеийн мэдээтэй сонин сэтгүүл тараалаа. Аваад үзэх гэтэл саявтар уншсан нэг зүйл санаанд ороод гэв гэнэт эвгүй боллоо. Тэгэхлээр нь суудлаа хойш нь налуулаад бодолхийлэн хэвтсэн чинь нүдэнд огтолсон толгойн үс өрвийн, хяргуулсан гарын сарвуу арзайн үзэгдээд бас болсонгүй. Нүдэнд тийм аймшигт дүр харагдмаар тэр зүйлээс зарим нэгийг дурдъя: 1895 онд Америкийн шашин дэлгэрүүлэгч Кларк бичихдээ: 

	 

	«...Тэд саяхан, (өөрөөр хэлбэл дэглэм тогтоогч цэргүүд), арван нэгэн завь булаагаад нэлээд хэдэн хүн буудан алжээ. Хийсэн хэргээ даргадаа үзүүлэхийн тулд хүнийг амьд байхад нь тасчиж авсан хориод гар авчирсны дотор гурав нь жижиг хүүхдийн гар байлаа. Нэг завьчин бидэнд хэлэхдээ, гараа тасчуулсан хүүхдийн нэг нь айхынхаа эрхэнд шугуйд нуугдаад сууж байна гэсэн. Тэгэхэд нь бид тэр завьчинд үнэмшээгүй. Гурав хоног болсон хойно нөгөө хүүхэд хээр тэнэж яваа сураг гарлаа. Худал үнэнийг шалгаад ир гэж хэдэн хүн явуулав. Тэд баруун гараа хяргуулсан жаахан охиныг олж ирсэн... Бид каучук авч ашиглахын тулд алаад л байсан, алаад байсан. Тоолж гүйцэх юм биш, замбараагаа алдсан...» 

	 

	гэжээ. 

	Английн түшмэл Морель нэлээд хожуу 1904 онд: 

	 

	«Гэмт хэргийн дансанд дурдсан нь: Зуун тавин хүн алж, жаран хүний гар тас хяргав. Олон хүний бэлэг эрхтнийг амьдаар нь огтолж, толгойг нь хяргав... Африкчуудыг адуу мал шиг хядаж байна даа. Жаран эмэгтэйг янгинатал дөнгөлөөд дангинатал нь цоожилсон чинь харангадаад үхчихжээ» 

	 

	гэж бичсэн байна. 

	Бельгийн колоничлох цэргийн ахмад Бюзерт 1910 онд: 

	 

	«Чарлах дуу, нөжирсөн бие, орилоон бархираан, гаслан зовлонг харж сонсож суух надад хоол идэх, тамхи татах, архи уухаас илүү чухал болоод байна. Би хүний биеийн бүтцийг манай доктороос илүү сайн мэдэх боллоо. Цохиод авахад хамгийн муухайгаар чарлуулдаг маш эмзэг эрхтэн хүнд хаа байдгийг би хэнээс ч илүү мэднэ. Хар арьстныг нөжиртөл нь цохиод үхэх гэж ярвайж байгааг нь би харах их дуртай... Тэдний сийчүүлсэн нүд нүүрийг харах болгондоо би ханатлаа хөхөрдөг» 

	 

	гэж бичсэнийг бас уншсан. Үүнээс ч хэдэн хувь жигшүүрт зүйлийг 1959 онд бичсэнийг би мэднэ. Конгын ард түмэн Бельгийн колоничлогчдын талхигдалд ороод яг тал хувь хорогдсоныг хэн ч андахгүй. Яргачид ялт хэргээ давруулж, Конгын хууль ёсны засгийн газрыг устгахаар хамаг хүчээ дайчлан хорт зэвсгээ хангинуулж эхэлснийг Москва, Прагаар дайрах замдаа сонслоо.

	Колоничлогч гүрнүүд Африкийн ямар нэг нутгийг эзлэн авах дайн хийх бүрдээ олон зуун мянган хүнийг алан хяджээ. Тэдэнд амьд хүнийг энэрэх сэтгэл ер байсангүй. Хар арьстнуудаар гурван зуун жилийн турш худалдаа хийснээс гадна зуун сая хүний амийг завсарт нь бүрэлгэсэн билээ.

	Италийн харгисууд ямар ч гэмгүй. Сомалийн ард түмнийг колоничлохдоо африкчуудын толгойг тас цавчсанаа гайхуулж, хяргасан толгойн цусыг савируулан гартаа барьж авхуулсан зураг бишгүйдээ байдаг.

	Баруун зүгийн соёлт гүрнүүд гэгчдийн үйлдсэн гэмт хэргийн ул мөр нүдэнд тод харагдах бүр үнэхээр жигшиж, тайван суух аргагүй болж явтал Швейцарын холбооны Цюрих хотод буув.

	Удсан ч үгүй цааш хөдөлж алсын замдаа ороход өсөх үеийн үр хүүхдийг сургах их үүрэг хүлээсэн үндэстэн олны багш нар өөр хоорондоо уулзан танилцаж уужим сайхан онгоц дотор хүүрнэж эхлэв. Газрын баримжааг асуувал Итали, Грекийн дээгүүр нисэж яваа ажээ...

	Газар дундын тэнгис гаталж гал шатах адил аагим халуун Африк тивийн зах оров. Лүгхийм халуун нар орой дээрээс шарах буюу үерийн бороо өнжин хонон орохоос ондоо өвөл, хавар, намрын сэрүүн улирал гэж ер байдаггүй байгалийн тийм хэцүү байдлын дунд эрх чөлөө, тусгаар тогтнолынхоо төлөө эцэхийг мэдэхгүй эрэлхгээр тэмцэж хатуужин, зургаан жил ариун дайн хийж байгаа ах дүү Алжир нөхдөдөө сайхан санааныхаа ерөөлийг дэвшүүлж явав.

	Өдөр шөнө, халуун нар, хур бороонд нэг ч сааталгүй дандаа давшиж яваа Алжирын ард түмэн, урт удаан хугацааны дайнд олон зуун мянган үр хүүхдийнхээ амийг сүйтгүүлсэн боловч далайн тэртээгээс доншуучлан ирсэн Франц колоничлогчдыг гишгэх замгүй мухардуулсаар байна. Алжир болон Африкийн нийт ард түмний тэмцлийг дарах, төрсөн нутгийг нь хордуулахаар франц атомын зэвсэг туршив ч ариун тэмцлийг зогсоож чадсангүй харин улам хурцатгажээ. Африкчууд арьсаар хар боловч сэтгэл санаа, хүсэл мөрөөдлөөр ариун цагаан. Англи франц мэтийн орны арчаагүй колоничлогчдын арьсны өнгө цагаан боловч дотор бодол нь хав хар аа.

	Гурван цаг гаруй ниссэний дараа Мароккийн нийслэл Рабат хотод буухад цагдаа нар угтан зогсож их л болгоомжлон сэжиглэж, нүд алдалгүй ширтэх ажээ. Онгоц түшүүлсэн шат дагуу «Мароккийн эзэн хааны нисэх хүчин» гэж бичжээ. Саяхан Мароккийн эзэнт засаг маш хатуу хууль гаргаж ард түмний ариун ирээдүйн төлөө зүтгэгч эв хамт намыг хориглосныг саналаа. Энэ нь жинхэнэ мароккчуудаас болоогүй, гадаадын колоничлогчдоос болсон хэрэг ээ. Яагаад тэр вэ гэвэл хүн ардад гай зовлон таригч хөнөөлт Умард Атлантын эвслийн цэргийн 15—16 орчим бааз Африкт үүрлэж байна. Түүний 6 нь Мароккод байдаг, тэр баазуудаар дамжуулж баруун гүрнүүд балагт бутарган сарниулах бодлогоо хүчтэй явуулж байна. Мароккоос гадна цэргийн баазыг Ливид 4, Кени, Танганьикд тус бүр 2, Либери, Угандад тус бүр нэгийг байгуулж, эх үрсийг амьдралгүй болгож, эх нутгийн хөрсийг цөлмөж, хүний ёсноос гадуур хүч түрэмгийлж байна. Рабатын дээгүүр тийрэлтэт онгоцнууд үргэлж хонгинон ниснэ.

	Арвин уудам Африк тивийн нутаг нийтдээ 30 сая гаруй хавтгай дөрвөлжин километр, хүн ам нь 230 гаруй сая. Түүний 100 сая гаруй нь түрэмгий колоничлогчдод ясныхаа чөмгийг соруулж, зүрхнийхээ цусыг шимүүлж байна.

	Цаашдаа дөрвөн цаг гаруй нисэж Бүгд Найрамдах Гвиней Улсын нийслэл Конакри хотод буухад Африк залуус алга ташин ах дүү ёсоор биднийг угтав. Автобусанд суугаад хотын төв рүү хурлын байр хүрэх хооронд угтаж авсан Сори гэдэг залуугаас:

	— Гвиней гэх болсны учрыг тайлбарлаж өгнө үү гэв.

	— Гвиней гэдэг үгийн тухай олон янзын тайлбар байдаг. Онцолж хэдийг би хэлье. Үнэн худлын учрыг өөрөө та тунгаагаарай. Анхны далайчин энэ нутгийн захад ирээд тохиолдсон хүнээс «— Энэ ямар нэртэй газар вэ?» гэхэд хариуд нь «Гвиней» гэжээ. Сүсү хэлээр энэ нь «эмэгтэй» гэсэн үг.

	Дээр үед нутгийн ардууд тайван тэнүүн амьдран сууж байтал гэнэт нэг өдөр үс урт, зүс цагаан хэсэг хүн далай дундаас гарч ирэхэд нутгийнхан айж цочихдоо: «Жин ээ! Жин ээ!», «Чөтгөр ирлээ! Чөтгөр ирлээ!» гэлцэн зугтсанд, далайчид тэр үгийг сонсон тогтоогоод цааш явах замдаа «Гвиней» гэдэг нутаг үзлээ гэж ярьснаас үүссэн гэх мэтээр ярилцдаг.

	Үүнээс хожим ирсэн далайчид нутгийн хүмүүсийн байдлаар «Гвиннауй», («хар») гэж нэрлэснээс үүссэн юм гэнэ лээ гэж бас нэг янз ярилцдаг гэж хариуллаа.

	Биднийг хурлын байранд хүрэлцэн очиход Бүгд Найрамдах Гвиней улсын ерөнхийлөгч, засгийн газрын дарга Секу Туре дэлхийн багш нарын 3 дугаар бага хуралд баяр хүргэж, залуу бүгд найрамдах улсыг хүндэтгэн цугларсан олон орны багш нарын ариун үйл хэрэг хоцрогдсон Африкийн хөгжилд түлхэц болоход итгэж байгаагаа тэмдэглэв.

	Энэ хурлын үеэр олонх төлөөлөгч, нийт нийгэм журамт орнуудын соёл гэгээрэл эрс дээшилснийг тэмдэглэхийн хамт тэдгээрээс үлгэр жишээ авах нь чухал юм гэж тэмдэглэж байв. Монголын багш нарын холбооны төлөөлөгч олон улсын хурлын индэр дээр гарч, Монголын ардын төрийн ач гавьяагаар монгол оронд бичиг үсэг үл мэдэх явдал үндсэндээ устсанаас гадна бүх хүүхдийн 90 гаруй хувийг сургуулиар сурган хүмүүжүүлж байгааг ярихад таван тивийн төлөөлөгчид алга нижигнүүлэн ташиж босон хүндэтгэж билээ. Ийнхүү дэлхийн олон улсын төлөөлөгчид, БНМАУ, түүний ардын төрийн их амжилтыг сонсож нэг дуугаар талархсан юм. Түүгээр ч зогсохгүй дэлхийн багш нарын хөдөлгөөнд Монголын эрдэмтэн багш нар зохих хувь нэмрээ оруулсаар ирснийг үнэлж дэлхийн багш нарын холбооны гүйцэтгэх байгууллагын бүрэлдэхүүнд санал нэгтэй сонголоо. Энэ нь эв найрамдал, энхийн төлөө тууштай тэмцэгч манай ард түмний гадаад харилцаанд шинэ зүйл болон орж түүний амжилтын нэг илрэл боллоо.

	Хурлын үеэр Монголын шинэ үеийн хүүхэд багачуудын амьдрал байдлыг харуулсан гэрэл зургийн үзэсгэлэн байгуулж. ном хэвлэл дурсгалт зүйл тавьсан юм. Түүнийг Конакрийн ард иргэд маш сонирхон үзэж танилцав. Ном сэлтийг дурсгал болгон авч болно гэхэд тэр дор нь шүүрэн авч тоймгүй их сонирхон уншиж байгааг харахад: Гвинейчүүд эрдмийг эрхэм, номыг чухалд үздэг нь илэрхий.

	Зохиолч, эрдэмтэн Пүрэвийн Хорлоо хурлын завсарлагаар цугларсан олон пионерын дэргэд очиж тэднийг төрсөн үр шигээ туйлын дотноор энхрийлэн өхөөрдөж, цэлмэг номин тэнгэртээ алтан гургалдай шиг жиргэж, цэцэгт ногоон өлгийдөө жаргалын ихийг эдлээрэй гэж ерөөж билээ. П. Хорлоо багачуудын дотор зогсож, тэдэнтэй хамт баясан дуулахад нь дуулалцаж, наадахад нь наадалдаж бүх анхаарлаа хүүхдүүдэд зориулан байгаа үед нь би очоод:

	— Хоёул явах юм биш үү? Хурал тарсан шүү гэж миний яаруулахад,

	— Жаахан азная. Би эдэнтэй хэл ойлголцохгүй боловч сэтгэл санаагаа нээлцэж, багш шавийн барилдлагаа тогтоож байна. Эрдэмд оройгүйн адилаар эв найрамдалд хязгаар байхгүй. Багш хүнд багачууд хүүхэд болгон сайхан харагддаг гэж хариулж билээ.

	Хурал тарсны дараа 8 дугаар сарын 2-ны орой өргөн үдэшлэг боллоо.

	Хөшигний цаанаас үзүүлэх бүжгийн нэрийг зарламагц «тамтам» хэнгэргийн дуу нижигнэж хөшиг нээгдлээ. Нэг бүжигт ийм нэг амьдрал харуулж билээ. Үеийн үед хөөст долгионоо зогсолтгүй уралдуулсан, хөх цэнхэр далайн гүвэлзэх гадарга дунд, өсөх насны ганган хар хүү, уйтгарт дууг уянгалан домоглож барьсан сэлүүрээ эзэнгүй хаяад хумбан завийн аясаар холбилзон найгаж гуниглан сууна.

	 

	Мянганы цаанаас мяралзах долгион 

	Миний харааны зугаа биш үү. 

	Мөнхөд учирсан Маамуу охин 

	Миний амьдралын чимэг биш үү. 

	 

	Хурын ундаанд сэргэн цэцэглэх 

	Хонгор зул орчны чимэг 

	Холын замдаа учирсан бидэн 

	Хоёр биедээ түшиг юм сан.

	 

	Харгис ноёны балагт тушаалаар 

	Хайрт хонгорыг минь харьд худалдлаа 

	Хариу өшөөгөө авъя гэхэд

	Хаашаа очсон нь зүггүй байна... 

	 

	гэх мэтээр дуулж байхыг загасчин, тариачин сонсоод цугларан ирж хүчээ хамтатган хагацсан хоёрыг учруулж, шаналсан сэтгэлийн зовлонг арилгахын төлөө тэмцэж байгааг уран гоёор харуулжээ. 

	Гвинейчүүд хэзээнээс эв нэгтэй явж, ядарч зовсондоо хамтын хүчээр тусалж ирсэн нь аяндаа тод харагдана.

	Концерт тарсны дараа хүндэт зочид тусгай зассан ширээнд байр эзлэв. Танхимын доторх гол зайнд тал бүрээс хос хосоор боссон Африк үндэстний өвөрмөгц бүжиг бүжнэ. Бэлхүүс ба дал мөрөө уян налархай хайвгануулан чичгэнэх нь ус мяралзан долгиолох мэт.

	Дэлхийн багш нарын хурлын үеэр Гвинейн ард түмний олон талт амьдралын зах зухаас таньж мэдэхийг оролдож явлаа. Гвиней улс тусгаар тогтнолоо дөнгөж саяхан олсон болохоор боловсон хүчнээр дутагдалтай байна. Үүнийг давж туулахын тулд хүмүүсийг дотооддоо сургахын зэрэгцээгээр гадаадад олноор явуулан сургаж байна.

	Гвинейн хүн амын ихэнх нь, бараг 80 орчим хувь нь бичиг үсэг мэдэхгүй байгаа учир гэгээрлийнхээ ажлын голыг бичиг үсэгтэй болгоход чиглүүлж байна. Франц хэлийг өөрийн улсын албан ёсны хэл гэж үздэг бөгөөд ихэнх сэхээтэн нь францаар ярьдаг юм байна.

	Бүгд Найрамдах Гвиней Улс дэлхий дээр нэр алдраа дуурьсгах, дэлхийн улс бүхэнтэй харилцаатай болохын тулд төвийг сахих бодлогыг тууштай баримталж, дэлхийн 87 улстай харилцаа тогтоожээ. Эдийн засаг, засаг захиргааны талаар бүрэн төвхнөж чадаагүй хүнд байгаа боловч зоригтой арга хэмжээнүүд авсаар байна. Жишээ нь зөвхөн энэ онд дэлхийн ардчилсан залуучуудын хурал, Ази, Африкийн эв санааны нэгдлийн 2 дугаар бага хурал, дэлхийн багш нарын 3 дугаар бага хурлыг Конакри хотод хуралдуулж, Гвинейчүүд үлэмж их зардал мөнгө гаргаж, олон зуун төлөөлөгч сурвалжлагч ажиглагчийг дээд зэргээр зочлон хүндэтгэж өнгөрөөлөө.

	Конакри хотын зах зээл, дэлгүүрээр орж үзлээ. Зах дээр хувийн худалдаачин бүрэн ноёрхож байна. Хотын бүх дэлгүүр мухлаг цагаан арьстнуудын гарт байдаг юм байна.

	Санамсаргүй нэг дэлгүүрт ортол санаанд тохиромжгүй нэг зүйл тохиолдлоо. Арав гаруй насны хар арьстан хүү шаламгай хөдөлж, асуусан, харсан юм болгоны тухай тайлбарлан гүйж бараагаа аль болохоор түргэн гүйлгэхээр оролдож байлаа. Гэтэл хажууд нь алим тамшаалж байсан өөдсийн чинээ Франц охин ажиг ч үгүй,

	— Чи хүнд бараа үзүүлэхээс биш мөнгө хурааж авах эрх байхгүй шүү. Хүн юм авбал мөнгийг нь би өөрөө гардаж авна. Мэдэв үү? гээд хөдөлгөөн бүрийг нь хардан ширтэж байлаа.

	Бузар колоничлолын ул мөр зарим газарт нэлээд байгаа нь харамсалтай боловч Гвинейн ард түмэн тун удахгүй колоничлолын үлдэгдлээс бүрмөсөн ангижирна гэдэгт бид гүнээ итгэж явлаа.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: бичвэр, дэлгэцийн зураг, компьютер-г агуулсан зураг

Автоматаар үүсгэсэн тайлбар]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


Хэвлэн нийтлэлийн мэдээлэл

